
Yusif bin Əhməd əl-Osayminin “Dostluq” 
ordeni ilə təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusi-

yasının 109-cu maddəsinin 23-cü bəndini 
rəhbər tutaraq qərara alıram:

Azərbaycan Respublikası ilə 
İslam Əməkdaşlıq Təşkilatı arasında 
dostluq və əməkdaşlıq əlaqələrinin 

möhkəmləndirilməsində xidmətlərinə görə 

Yusif bin Əhməd  əl-Osaymin “Dostluq” 
ordeni ilə təltif edilsin. 

İlham ƏLİYEV 
Azərbaycan Respublikasının Prezidenti

Bakı şəhəri,  8 aprel 2021-ci il

Sözügedən bəyanatın digər 
bəndlərinin icrası istiqamətində 
hazırda  ciddi tədbirlər gö-
rülür. Bu barədə ətraflı bəhs 
etməzdən əvvəl xatırladaq ki, 
bəyanatın 9-cu maddəsində  
bölgədəki bütün iqtisadi və 
nəqliyyat əlaqələrinin bərpa 
olunmasının zəruriliyi vur-
ğulanır. Başqa sözlə desək, 
Naxçıvan Muxtar Respublikası 
ilə Azərbaycanın qərb rayon-
larını birləşdirən yeni nəqliyyat 
kommunikasiyalarının inşasının 
reallaşdırılması nəzərdə tutulur. 
Fevralın 14-də Prezident İlham 
Əliyevin Horadiz-Ağbənd dəmir 
yolu xəttinin təməlini qoyması 
da sözügedən bəyanatın 9-cu 

maddəsinin icrasına başlanılmasının bariz 
ifadəsidir.

Yeri gəlmişkən,  Azərbaycan və Rusi-
ya prezidentləri, Ermənistanın baş naziri 
arasında 2021-ci il yanvarın 11-də realla-
şan üçtərəfli görüş zamanı da nəqliyyat-
kommunikasiya sistemlərinin bərpası əsas 
müzakirə mövzusu olub. Görüşün gedişində 
imzalanan yeni bəyanata əsasən, 10 noyabr 
bəyanatının 9-cu bəndinin müddəalarını 
icra etmək üçün Azərbaycan, Ermənistan 
və Rusiya baş nazirlərinin müavinlərinin 
həmsədrliyi ilə üçtərəfli işçi qrupu yaradılıb. 
Həmin qrupun iclasında isə Azərbaycan və 
Rusiya prezidentlərinin, Ermənistanın baş 
nazirinin  2020-ci il noyabrın 10-da imzala-
dıqları bəyanatın həyata keçirilməsi, dəmir 
yolu və avtomobil yolunun salınmasının 
prioritet məsələ kimi icra olunması, eləcə 
də üç ölkə rəhbəri arasında razılaşdırılan 

digər istiqamətlərin müəyyənləşdirilməsi ilə 
bağlı əsas fəaliyyət istiqamətlərinin siyahısı 
hazırlanıb.

Xatırladaq ki, əməkdaşlıq və nəqliyyat 
baxımından Zəngəzur dəhlizinin yaradılması 
Azərbaycan, Rusiya və Ermənistan arasın-
da imzalanan sənədlər arasında ən mühüm 
məsələlərdən biri sayılır və bu, Ermənistan 
da daxil olmaqla bütün regional ölkələrin 
maraqlarına xidmət edir. Azərbaycan bölgədə 
davamlı sülhün bərqərar olunması üçün əsas 
vasitəni əməkdaşlıqda görür və buna görə də 
Zəngəzur dəhlizin yaradılmasını, nəqliyyat 
əlaqələrinin bərpasını qətiyyətlə dəstəkləyir.

Prezident İlham Əliyev aprelin 1-də Rusiya 
Federasiyası Hökuməti sədrinin müavini Alek-
sey Overçuku qəbul edərkən, bu fikir bir  daha 
öz təsdiqini tapıb. 

(ardı 2-ci səhifədə)

Ötən il sentyabrın 27-dən başlayan və 44 gün davam edən Vətən 
müharibəsində dövlətçilik tariximizin ən parlaq səhifələri yazıldı, düşmən 
üzərində möhtəşəm qələbə qazanıldı. Məğlubiyyətə uğrayan Ermənistan 
imzalanan  üçtərəfli bəyanata əsasən üzərinə götürdüyü kapitulyasiyanın 
tələblərinin ödənilməsi barədə razılığa gəldi, şərtlərə uyğun olaraq, bir güllə 
belə atılmadan, heç bir itki verilmədən işğal edilən ərazimizin qalan hissəsi– 
əvvəlcə Ağdam şəhəri və rayonun işğal altında qalan kəndləri, növbəti 
mərhələdə isə ölkəmizin əzəli və əbədi torpaqları olan Kəlbəcər və Laçın 
rayonları rəşadətli Azərbaycan Ordusunun tam nəzarətinə keçdi.

Azərbaycan Cənubi Qafqazda 
yeni geosiyasi reallıqlar yaratdı  

Bu gün bizim bölgəmizdə yeni vəziyyət 
yaranmışdır, yeni reallıq yaradılmışdır. Artıq 
Dağlıq Qarabağ münaqişəsi tarixdə qaldı, artıq həll 
edildi, bitdi. İndi gələcəyə baxmalıyıq və bölgəmizdə 
əməkdaşlıq haqqında düşünməliyik, xüsusilə 
nəqliyyat layihələrinin həyata keçirilməsi, Zəngəzur 
dəhlizinin açılması çox önəmli məsələlərdən biridir. 
Əminəm ki, birgə səylərlə buna da nail olacağıq. 

İlham ƏLİYEV
Azərbaycan Respublikasının  Prezidenti

Prezidentin Mətbuat 
Xidmətinin məlumatı

 � Aprelin 8-də Rusiya Federasiyasının Prezidenti Vladimir Putin 
Azərbaycan Respublikasının Prezidenti İlham Əliyevə telefonla zəng edib.

Telefon söhbəti zamanı Dağlıq Qara-
bağ ətrafında vəziyyət,  Azərbaycan, Ru-
siya prezidentlərinin və Ermənistanın baş 
nazirinin 2020-ci  il 10 noyabr və 2021-ci il 
11 yanvar tarixli bəyanatlarına müvafiq ola-
raq vəziyyətin daha da sabitləşdirilməsinin 
müzakirəsi davam etdirilib. 

Söhbət zamanı xüsusi olaraq sülhün, 
təhlükəsizliyin və regionun davamlı so-

sial-iqtisadi inkişafının təmin olunması, 
həmçinin nəqliyyat kommunikasiyalarının 
bərpası üzrə işin gedişi ətraflı şəkildə 
nəzərdən keçirilib. Bu baxımdan aprelin 
7-də Moskvada Rusiya-Ermənistan yüksək 
səviyyəli görüşünün yekunları nəzərə 
alınıb. Müxtəlif formatlarda təmasların 
fəallaşdırılması qərara alınıb.

Prezident İlham Əliyev İslam Əməkdaşlıq 
Təşkilatının Baş katibini qəbul edib

Baş katibi salamlayan 
Prezident İlham Əliyev dedi:

– Gəldiyinizə görə təşəkkür 
edirəm. Siz bizi müntəzəm ola-
raq ziyarət edirsiniz. Bu, bizim 
əməkdaşlığımızın və sizin ölkəmizə 
münasibətinizin çox yaxşı nümayişi-
dir. Əvvəla, söhbətimizə başlamaz-
dan əvvəl mən İslam Əməkdaşlıq 
Təşkilatı və Azərbaycan arasında 
əməkdaşlığın inkişafına verdiyi-
niz müstəsna töhfəyə görə sizi 
Azərbaycanın dövlət ordeni - “Dost-
luq” ordeni ilə mükafatlandırmaq 
istəyirəm. 

Azərbaycan Prezidenti İlham 
Əliyev “Dostluq” ordenini Yusif bin 
Əhməd əl-Osayminə təqdim etdi. 

Prezident İlham Əliyev: 
Həmçinin fürsətdən istifadə edərək 
Azərbaycan və Ermənistan arasında 
münaqişənin həll olunması ilə bağlı 
Azərbaycana davamlı dəstəyinizə 
görə sizə minnətdarlığımı bildirmək 
istəyirəm. 

Bildiyiniz kimi, münaqişə bi-
zim tərəfimizdən birtərəfli qaydada 
həll olunub. 44 günlük müharibə 
Azərbaycan torpaqlarının 30 il 

davam edən və bir milyondan çox 
azərbaycanlının iztirabına, şəhər 
və kəndlərimizin tamamilə dağı-
dılmasına gətirib çıxaran işğalına 
son qoydu. İndi əcnəbi jurnalistlər 
və diplomatlar işğaldan azad olun-
muş ərazilərə səfər edəndə onlar 
görürlər ki, ermənilər hər şeyi 
dağıdıblar. Bütün şəhərlər, bütün 
kəndlər, tarixi və dini məkanlar, 
məscidlər, qəbiristanlıqlar da-
ğıdılıb. Bu, islamofobiyanın, 
Azərbaycanofobiyanın, vandalizmin 
təzahürüdür. Çünki dəfələrlə dedi-
yim kimi, bizim şəhərlərimiz Birinci 
Qarabağ müharibəsi ərzində deyil, 
sonradan işğal dövründə dağıdılıb. 
Bu, bütün Azərbaycan və İslam 
irsini Azərbaycanın bu tarixi torpaq-
larından silmək və həmin torpaq-
ların mənşəyini dəyişdirmək üçün 
qəsdən yürüdülən siyasət idi. Mən 
bilirəm ki, səfirlər, Dağlıq Qarabağ 
münaqişəsinin həlli üzrə kontakt qru-
pun üzvləri bu yaxınlarda işğaldan 
azad edilmiş ərazilərə səfər ediblər 
və bunu öz gözləri ilə görüblər. Onlar 
açıq bəyanatlar veriblər və biz buna 
görə çox minnətdarıq. İndi biz bütün 

dünyanın bunu görməyini, başa 
düşməyini istəyirik ki, bizim atdığı-
mız addımlar haqq işi idi, beynəlxalq 
hüquqa, BMT-nin Nizamnaməsinə, 
özünümüdafiə hüququmuza və 
ədalətə əsaslanırdı. Biz ədaləti 
bərpa etdik. Təcavüzkar bizim tor-
paqlarımızdan qovuldu və indi bərpa 
vaxtıdır. Lakin bu, vaxt aparacaq. 
Çünki əlbəttə ki, ən böyük prob-
lem minalardır. Müharibə bitəndən 
sonra bizdə artıq onlarla itki olub, o 
cümlədən minalardan ölənlər olub. 
Ermənistan bizə minaların xəritəsini 
verməyib. Bu, daha bir müharibə 
cinayətidir. Çünki bunu etmək on-
ların borcudur. Lakin müharibənin 
artıq aylardır bitməsinə baxmaya-
raq, onlar azərbaycanlılara qarşı 
bu siyasəti davam etdirirlər. Lakin 
biz lazım olan hər şeyi edəcəyik. 
Minatəmizləmə prosesi gedir. Biz ar-
tıq yenidənqurma işlərini planlaşdırı-
rıq. Şəhərlərin, kəndlərin baş planları 
artıq hazırlanma prosesindədir və 
əlbəttə ki, biz İslam dünyasından 
olan qardaşlarımızın gəlib onların 
bizim tarixi irsimizə nə etdiklərini 
və yenidənqurma prosesini 
görməsini  istəyirik. Sözsüz ki, mən 
sizi gələcəkdə, biz yenidənqurma 
prosesinə başlayandan sonra da 
görməyə şad olardım.

Baş katib Yusif bin Əhməd  
əl-Osaymin: Cənab Prezident, 
əvvəlcə, məni və Təmas Qrupuna 
daxil olan ölkələrdən nümayəndə 

heyətini dəvət etdiyinizə, hadisələrin 
necə cərəyan etdiyini görmək imka-
nının yaradılması üçün Sizə təşəkkür 
etmək istəyirəm. Mən Sizinlə olan 
şəxsi münasibətimizə böyük dəyər 
verirəm, bu, hər zaman belə olub və 
belə də davam edəcək. 

Cənab Prezident, Sizi təbrik 
etmək istəyirəm, çünki hər dəfə 
Bakıya səfərə gələndə, hər tərəfdə 
yenilik və inkişafın şahidi oluram, 
şəhər sonuncu dəfə gördüyümdən 
daha fərqli olur. Əminəm ki, bütün 
bu inkişafın, tərəqqinin və gərgin işin 
arxasında Siz dayanmısınız və bu, 
hər bir azərbaycanlının istəyidir. 

Cənab Prezident, bu böyük 
Qələbə münasibətilə Sizi təbrik 
edirəm. Bu, yalnız Sizin deyil, 
bizim də qələbəmizdir və biz çox 
xoşbəxtik. Mən Sizin liderliyinizi və 
səbir nümayiş etdirməyinizi təqdir 
edirəm. Siz 30 il ərzində torpaqların 
işğalı məsələsində təmkinlə dav-
randınız, bunun başqa bir ölkədə 
ola biləcəyinə inanmıram. Sizin 
məsələniz haqq işi idi – torpaqlar 
sizin idi, beynəlxalq hüquq tərəfinizdə 
idi, İslam Əməkdaşlıq Təşkilatı ya-
nınızda idi və onun qətnamələri sizi 
dəstəkləyirdi. Burada söhbət ölkənizin 
ərazisinin 20 faizindən, Azərbaycanın 
böyük bir hissəsindən gedir. Allaha 
şükürlər olsun ki, Sizin müdrikliyiniz 
və təmkinliyiniz öz bəhrəsini verdi və 
məsələ müsbət həll olundu.

AZƏRTAC

 � Azərbaycan Respublikasının Prezidenti 
İlham Əliyev aprelin 8-də İslam Əməkdaşlıq 
Təşkilatının Baş katibi Yusif bin Əhməd əl-Osaymini 
qəbul edib.

(əvvəli 1-ci səhifədə)
Bəyanatda nəzərdə tutulunan 

müddəaların reallaşdırılması üçün ya-
radılan üçtərəfli işçi qrupun fəaliyyətinin 
qənaətbəxş olduğu vurğulanıb. Prezi-
dent İlham Əliyev deyib: “Üçtərəfli işçi 
qrupu çərçivəsində işlər uğurla gedir. 
Çox intensiv məsləhətləşmələr aparı-
lır. Bu məsələ barədə mənə vaxtaşırı 
məruzə edirlər. Şadam ki, qəbul edilmiş 
qərarın düzgün olması təsdiqlənir, ən 
başlıcası, artıq konkret nəticə var”.

Dövlətimizin başçısı məsləhətləşmə 
çərçivəsində keçirilən iclasların 
həm iqtisadi preferensiyalar, həm 
regional əməkdaşlıq, həm də re-
gionda təhlükəsizliyin və sülhün 
möhkəmlənməsi baxımından mü-
hüm önəm daşıdığını diqqətə çatdı-
rıb. Prezident İlham Əliyev görüşdə 
münaqişədən sonrakı dövrdə vəziyyətin 
bütövlükdə müsbət istiqamətdə in-
kişaf etdiyini, eskalasiya risklərinin 
minimallaşdığını xüsusi vurğulayaraq, 
əməkdaşlıq elementlərinin çox olmasının 
təhlükəsizlik və sabitliyə müsbət təsir 
göstərdiyini bildirib.   

Yuxarıda vurğulandığı kimi, Vətən 
müharibəsinin parlaq qələbəmizlə 
başa çatması ilə yaranan yeni imkan-
lar arasında ən vacib məsələ nəqliyyat 
infrastrukturunun yaradılmasıdır. Bunun 
bariz ifadəsi hazırda  Zəngəzur dəhlizi 
üzərində çox fəal iş aparılmasıdır. Bu 
dəhlizin əhəmiyyəti barədə dövlətimizin 
başçısı martın 31-də Türkdilli Dövlətlərin 
Əməkdaşlıq Şurasının videokonfrans 
formatında reallaşan qeyri-formal Zirvə 
görüşündəki çıxışında deyib: “Nax-
çıvanda keçirilmiş Zirvə görüşündə 
mən demişdim ki, vaxtilə Zəngəzuru 
Azərbaycandan alıb Ermənistana 
birləşdirmək türk dünyasının coğrafi par-
çalanması idi. Çünki əgər xəritəyə bax-

saq görərik ki, sanki bizim bədənimizə 
xəncər saplanmışdır, türk dünyası 
parçalanmışdır. Qədim Azərbaycan 
torpağı olan Zəngəzur indi türk dünyası-
nın birləşməsi rolunu oynayacaq. Çünki 
Zəngəzurdan keçən nəqliyyat, kommuni-
kasiya, infrastruktur layihələri bütün türk 
dünyasını birləşdirəcək, eyni zamanda, 
digər ölkələr üçün əlavə imkanlar yara-
dacaq, o cümlədən Ermənistan üçün. 
Ermənistanın hazırda onun müttəfiqi 
olan Rusiya ilə dəmir yolu əlaqəsi yox-
dur. Bu dəmir yolu əlaqəsi Azərbaycan 
ərazisindən yarana bilər. Ermənistanın 
onun qonşusu olan İranla dəmir yolu 
əlaqəsi yoxdur. Naxçıvan vasitəsilə bu 
dəmir yolu təmin edilə bilər. Azərbaycan 
Naxçıvan Muxtar Respublikası vasitəsilə 
Türkiyə ilə birləşir, Orta Asiya Avropa 
ilə birləşir. Yəni, yeni nəqliyyat dəhlizi ya-
ranmaqdadır. Artıq Azərbaycan bu işlərə 
start vermişdir. Əminəm ki, tərəfdaş 
ölkələr də bu imkanlardan istifadə 
edəcəklər”.

Prezident İlham Əliyevin tapşırıqları-
na uyğun olaraq, hazırda işğaldan azad 
edilən ərazilərdə torpaq islahatının apa-
rılması üçün yeni mexanizm və meyarlar  
hazırlanır, torpaqların su ehtiyatlarından 
səmərəli istifadə məsələləri araşdırılır, 
Qarabağ bölgəsinin yaşıl enerji zona-
sına çevrilməsi, həmin ərazilərdə su 
mənbələrindən istifadə edilərək,  su 
elektrik stansiyalarının tikintisi imkan-

ları nəzərdən keçirilir, keçmiş köçkün 
əhalinin öz dəbə-baba yurdlarına qayta-
rılması ilə əlaqədar xüsusi proqram tərtib 
olunur. Şübhəsiz ki,bu zaman işğaldan 
azad edilən ərazilərin bərpası zamanı 
hər bir iqtisadi rayonun təbii-iqlim şəraiti 
və profili də nəzərə alınır.  

Hazırda Azərbaycan Prezidenti-
nin diqqət mərkəzində olan önəmli 
məsələlərdən biri də işğaldan azad 
edilən torpaqlarda meliorativ tədbirlərin 
görülməsi ilə bağlıdır. 

Xatırladaq ki, bu ərazilərdə böyük 
su mənbələri mövcuddur. Düşmən 
Azərbaycanı 30 ilə yaxın müddətdə 
bu potensialdan istifadə etməyə imkan 
verməyib, respublikamıza qarşı eko-
loji terror həyata keçirib. Təkcə belə 
meşələrin qırılması, qoruqların məhv 
edilməsi ilə Azərbaycan təbiətinə böyük 
zərbə vurulub. Məsələn, 54 min hek-
tar meşə sahəsi ermənilər tərəfindən 
cinayətkarcasına dağıdılıb, talanıb. 
İşğalçı uzun illər ərzində su təminatı 
istiqamətində də xain mövqe tutub, 
Sərsəng və Suqovuşan su anbarlarını 
nəzarətində saxlayıb. Bu infrastruktur-
lar azad ediləndən sonra artıq Ağdam, 
Tərtər, Bərdə, Goranboy və digər rayon-
larımızın su təminatının yaxşılaşması 
üçün əlverişli şərait yaranıb. 

Prezident İlham Əliyev Zaur Mikayı-
lovu Meliorasiya və Su Təsərrüfatı Açıq 
Səhmdar Cəmiyyətinin sədri vəzifəsinə 

təyin olunması ilə əlaqədar videofor-
matda qəbul edərkən, bu barədə ətrafl 
danışıb, eyni zamanda, diqqəti yağı 
tapdağından xilas edilən ərazilərimizdə, 
məsələn, Laçın və Kəlbəcərdə böyük 
çay resurslarımızın olduğuna, bu poten-
sialdan səmərəli istifadəyə yönəldib.  

Dövlətimizin başçısı nitqində, 
həmçinin azad edilən torpaqlarda bizim 
ən böyük su mənbəyimizin qonşu İranla 
sərhəddə yerləşən Xudafərin və Qız 
Qalası su anbarları olduğunu da vurğu-
layıb: “Bunlar çox böyük su anbarlarıdır. 
Xudafərin su anbarının həcmi 1,6 mil-
yard kubmetrdir, çox böyük su anbarıdır. 
Bu su anbarından istifadə etmək üçün 
əlbəttə ki, əlavə infrastruktur layihələri 
icra edilməlidir. İlk növbədə, kanallar 
çəkilməlidir ki, azad edilmiş torpaqlara 
- Zəngilan, Cəbrayıl, Qubadlı və digər 
bölgələrə biz bu su anbarlarından su 
götürüb, ondan səmərəli şəkildə istifadə 
edə bilək. Bu, bizim böyük potensialı-
mızdır”.

Göründüyü kimi, ölkə rəhbəri 
düşməndən təmizlənən torpaqları-
mızda aqrar sektoru dirçəltmək, bu-
rada məskunlaşacaq əhalinin ərzaq 
təhlükəsizliyini təmin etmək üçün su 
təminatının mühüm önəm daşıdığını 
bir daha xatırladıb. Bunun üçün bütün 
su ehtiyatları potensialının dəqiq təhlil 
olunmasının, eyni zamanda, vəziyyətin 
yaxşılaşdırılması məqsədilə konkret 

proqramların hazırlanmasının zəruriliyini 
qeyd edib. 

Artıq bərpa-quruculu prosesinə 
diqqətlə koordinasiya olunan tərzdə, va-
hid mərkəzdən idarə edilərək başlanılıb. 
Prezident bu torpaqlarda bütün işlərin 
ardıcıllıqla həyata keçiriləcəyini, birinci-
si, keçmiş məcburi köçkünlərin doğma 
yurdlara qayıdışı üçün ərazilərin minalar-
dan təmizlənəcəyini, erməni vandalları-
na qarşı beynəlxalq səviyyədə təzminat 
davasının açılması üçün onların vur-
duqları ziyanın qiymətləndiriləcəyini, 
lazımi inventarlaşdırma, pasportlaş-
dırma işlərinin aparılacağını, əhalinin 
infrastruktur layihələrinin icra ediləcəyini 
xatırladıb. 

İşğaldan azad edilən ərazilərimizin 
bərpası prosesinə beynəlxalq maliyyə 
institutları da qoşulmağa ciddi maraq 
göstərirlər. Prezident İlham Əliyev 
aprelin 1-də Dünya Bankının regio-
nal direktoru Sebastian Molineusu 
qəbul edərkən, bunun bir daha şahidi 
olduq. Dövlətimizin başısı qəbul za-
manı qonağa düşməndən azad olunan 
torpaqlarda sosial-iqtisadi islahatlar 
aparmağa yeni imkanlar yarandığını, 
orada infrastrukturun inkişafına böyük 
ehtiyac duyulduğunu diqqətə çatdırdı: 
“ Çünki bütün infrastruktur dağıdılmış-
dır və insanları qaytarmaq üçün biz, 
əlbəttə ki, minalardan təmizləmə işlərini, 
sonra isə yenidənqurma işlərini həyata 

keçirməliyik. İnfrastruktur layihələri ol-
madan məcburi köçkünləri və qaçqınları 
qaytarmaq mümkün olmayacaq. Odur ki, 
biz bu məsələlərdə də Dünya Bankı ilə 
əməkdaşlığa güvənirik”.

Qarabağın bərpasına Avropa 
Yenidənqurma və İnkişaf Bankı da 
maraqlıdır. Prezident İlham Əliyev martın 
11-də adıçəkilən bankın yeni prezidenti 
xanım Odil Reno-Bassonu videoformat-
da qəbul edərkən, bu barədə ətraflı da-
nışılıb. Görüşdə Ermənistan tərəfindən 
10 min kvadratkilometrdən böyük bir 
ərazinin tamamilə dağıdıldığı vurğulana-
raq, hazırda həmin ərazilərin   yenidən 
qurulmasının, sakinlərinin dədə-baba 
yurdlarına qaytarılmalarının zəruriliyinə 
toxunulub. Dövlətimizin başçısı çıxışında 
deyib: “Bu, bizim əsas vəzifəmizdir və 
biz artıq buna başlamışıq. Münaqişənin 
və müharibənin faktiki sonu olan 
bəyanatın imzalanmasından yalnız dörd 
ay keçməsinə baxmayaraq, biz artıq 
işlərə başlamışıq. Biz indi beynəlxalq 
hava limanı tikirik, avtomagistrallar tiki-
rik, dəmir yolu xətlərini inşa edirik, artıq 
başlamışıq. Bu ilin sonuna kimi bütün 
Qarabağ ərazisi üçün demək olar ki, 
enerji təchizatını 100 faiz tamamlamağı 
planlaşdırırıq və bizim bir çox başqa 
planlarımız da var”.

Videoformatda qəbul zamanı bu 
məsələlərdə Avropa Yenidənqurma və 
İnkişaf Bankı ilə əməkdaşlığa güvənildiyi 
diqqətə çatdırılıb. Eyni zamanda, bu 
maliyyə qurumunun , işğaldan azad 
olunan torpaqlarda “yaşıl enerji” zo-
nasının yaradılmasına  mühüm töhfə 
verəcəyinə, investisiya layihələrinin 
maliyyələşdirməsində fəal iştirak 
edəcəyinə əminlik ifadə olunub.  

Vaqif BAYRAMOV,  
“Xalq qəzeti”

Azərbaycan Cənubi Qafqazda  
yeni geosiyasi reallıqlar yaratdı  

Milli Məclisin sədri Sahibə Qafarova Türkiyənin 
ölkəmizdəki səfiri Erkan Özoralla görüşüb

 � Aprelin 8-də Milli Məclisin sədri Sahibə Qafarova 
Azərbaycanda  diplomatik fəaliyyətini başa çatdıran Türkiyə 
Respublikasının fövqəladə və səlahiyyətli səfiri Erkan Özoralla 
görüşüb.

Milli Məclisin Mətbuat və 
ictimaiyyətlə əlaqələr şöbəsindən 
AZƏRTAC-a bildirilib ki, görüşdə 
dost və qardaş ölkələrimiz arasında 
münasibətlərin bütün sahələrdə uğur-
la inkişaf etdiyi qeyd olunub. Bildirilib 
ki, Türkiyə ilə Azərbaycan arasında 
mövcud olan strateji münasibətlər 

dərin tarixi köklərə və qardaşlıq 
ənənələrinə söykənir. 

Sahibə Qafarova Türkiyə-
Azərbaycan əlaqələrinin bu gün 
ən yüksək zirvədə olduğunu 
söyləyib. Qeyd edilib ki, Prezi-
dent İlham Əliyevin  vurğuladığı 
kimi, Azərbaycan və Türkiyə dün-

ya miqyasında bir-birinə ən yaxın 
olan ölkələrdir. Sədr Azərbaycanla 
Türkiyənin təşəbbüskarı və iştirakçısı 
olduğu layihələrin əhəmiyyətindən 
danışaraq, bu layihələrin iki qardaş 
ölkənin inkişafına mühüm töhfələr 
verdiyini, regionda sabitlik və 
əməkdaşlığın genişlənməsində vacib 
rol oynadığını deyib.

Sədr ölkələrimizin parlamentləri 
arasında əməkdaşlığın yüksək 
səviyyədə olduğunu, hər iki ölkənin 
parlamentində geniştərkibli dostluq 

qruplarının fəaliyyət göstərdiyini 
söyləyib. Bildirilib ki, deputatlarımızın 
müxtəlif nüfuzlu beynəlxalq platforma-
larda görüşləri tərəfləri maraqlandıran 
məsələlərin müzakirəsi baxımından 
çox önəmlidir.

Azərbaycan ilə Türkiyə arasında 
yüksəksəviyyəli münasibətlərin inkişa-
fında hər iki ölkədə fəaliyyət göstərən 
diplomatik korpusların rəhbərlərinin 
üzərinə böyük məsuliyyətin düşdü-
yünü bildirən Milli Məclisin sədri səfir 
Erkan Özoralın ölkəmizdə fəaliyyət 
göstərdiyi dövrdə əlaqələrimizin daha 
da dərinləşməsinə müsbət töhfələr 
verdiyini qeyd edib. O, Erkan Özo-
ralın növbəti vəzifəsinin öhdəsindən 
də yüksək peşəkarlıqla gələcəyindən 
əminliyini ifadə edərək, ona gələcək 
fəaliyyətində uğurlar arzulayıb. 

Səmimi qəbula görə 
minnətdarlığını bildirən Erkan Özoral 
Azərbaycanda çox tarixi bir dövrdə 
səfir kimi fəaliyyət göstərməsindən 
böyük şərəf duyduğunu qeyd edib. 
Türkiyə ilə Azərbaycan arasında stra-
teji münasibətlərin möhkəm əsaslara 
malik olduğunu vurğulayan səfir 
bu əlaqələrin gələcəkdə də inkişaf 
edəcəyinə əminliyini ifadə edib. 

Görüşdə qarşılıqlı maraq doğu-
ran digər məsələlər ətrafında fikir 
mübadiləsi aparılıb.

Ceyhun BAYRAMOV: İƏT Ermənistan–
Azərbaycan münaqişəsi zamanı ölkəmizin 

haqlı mövqeyini daim dəstəkləyib

 � İslam Əməkdaşlıq Təşkilatı Ermənistan-Azərbaycan Dağlıq Qarabağ 
münaqişəsi zamanı ölkəmizin haqlı mövqeyini daim dəstəkləyib. Təşkilatın 
bu məsələ ilə bağlı mövqeyi bütün platformalarda səsləndirilib. Bu mövqe 44 
günlük Vətən müharibəsi dövründə də dəyişmədi.  

AZƏRTAC xəbər verir ki,  bu sözləri 
Azərbaycanın xarici işlər naziri Ceyhun 
Bayramov İslam Əməkdaşlıq Təşkilatının Baş 
katibi  Yusif bin Əhməd əl-Osayminlə apre-
lin 8-də keçirilən görüşdən sonra keçirilən 
mətbuat konfransında deyib. 

Nazir qeyd edib ki, Azərbaycandakı 
səfirlər vəziyyətlə yerində tanış olublar, 
işğaldan azad edilən bölgələrə səfər ediblər. 
Onlar Ermənistanın dinc xalqımıza qarşı 
hərbi təcavüzü ilə yaxından tanış olublar. 

“Üçtərəfli Bəyanatın imzalanmasından 
sonra yaranmış vəziyyət sayəsində yeni 
təhlükəsizlik formatı və inkişafın əsasını 
təşkil edən şərait formalaşıb. Keçmiş məcburi 
köçkünlərin doğma torpaqlarına qayıtması 
və işğaldan azad edilən ərazilərin yenidən 
qurulması istiqamətində işlər görülür. Təəssüf 
ki, qarşı tərəfdən bir sıra qeyri-konstruktiv 
addımların şahidi oluruq. Otuz il ərzində 
Ermənistan işğal etdiyi əraziləri minalaya-
raq istifadəsiz hala gətirib və bu ərazilərin 
xəritəsini Azərbaycana vermək istəmir. Bütün 

aidiyyəti qurumlara bu barədə sənədlər, 
hesabatlar təqdim edilib. Son günlər ərzində 
vətəndaş cəmiyyətinin üzvləri tərəfindən 
də bununla bağlı petisiya hazırlanır. Bu 
baxımdan, dost dövlətləri Azərbaycana 
dəstəkləməyə çağırırıq”, - deyə Ceyhun Bay-
ramov bildirib.  

Nazir qeyd edib ki, Ermənistan Xa-
rici İşlər Nazirliyinin qeyri-adekvat açıq-
lamaları qarşı tərəfin reallığı düzgün 
qiymətləndirməməsindən irəli gəlir. Əgər 
Azərbaycana qarşı hər hansı təhdid olar-
sa, ona hüquq çərçivəsində lazımi cavab 
veriləcək.

İslam Gənclər Forumunun yaradılma-
sının bilavasitə Azərbaycanın təşəbbüsü 
ilə reallaşdığını qeyd edən C.Bayramov 
bildirib: “Azərbaycan Prezidentinin müvafiq 
Sərəncamına əsasən, İslam ölkələrindən 
olan tələbələr üçün xüsusi təqaüd proqramı 
hazırlanıb. İƏT-Azərbaycan münasibətləri 
uğurla inkişaf edir. Bu əlaqələrin davamlı 
surətdə inkişaf edəcəyinə inanırıq”.

İƏT-in Baş katibi: Ermənistanın 
işğal etdiyi ərazilərdə məscidləri 
dağıtması əsl vandalizm aktıdır

AZƏRTAC xəbər verir ki, bu sözləri apre-
lin 8-də xarici işlər naziri Ceyhun Bayramovla 
görüşdən sonra keçirilən mətbuat konfransın-
da İslam Əməkdaşlıq Təşkilatının Baş katibi 
Yusif bin Əhməd əl-Osaymin deyib. 

O qeyd edib ki, qarşıda böyük 
yenidənqurma işləri var. Minalanmış 
ərazilərin xəritələrinin Azərbaycana 
verilməməsi çox ciddi məsələdir və 

yenidənqurma işlərini ləngidir. 
Baş katib deyib ki, Ermənistan işğal 

etdiyi ərazilərdə məscidləri də dağıdıb. Bu, 
əsl vandalizm aktıdır. Bütün beynəlxalq 
təşkilatlar Qarabağda yenidənqurma işlərini 
dəstəkləməlidirlər. İslam Əməkdaşlıq Təşkilatı 
Azərbaycanın bütün səylərini dəstəkləyir və 
bundan sonra da dəstəkləyəcək.

Rusiyanın Baş prokuroru 
Azərbaycana səfərə gəlib

 � Azərbaycan Respublikasının Baş Prokurorluğu cinayətkarlıqla 
mübarizə sahəsində bir sıra beynəlxalq və regional təşkilatlarla, o cümlədən 
xarici ölkələrin prokurorluq və digər cinayət təqibi orqanları ilə işgüzar 
əlaqələr və dostluq münasibətlərinin qurulması zəminində səmərəli 
fəaliyyətini davam etdirir. 

AZƏRTAC xəbər verir ki, Rusiya Federa-
siyasının Baş prokuroru İqor Krasnov aprelin 
8-də Azərbaycan Respublikasının Baş proku-
roru Kamran Əliyevin dəvəti ilə Bakıya rəsmi 
səfərə gəlib.

Hər iki qurumun rəhbərləri ikitərəfli qarşı-
lıqlı fəaliyyətin müxtəlif aspektlərini, proku-

rorluq fəaliyyətinin ən aktual məsələləri üzrə 
birgə tədbirlərin keçirilməsinin perspektivlərini 
müzakirə etmək və bir sıra ikitərəfli sənədləri 
imzalamaq niyyətindədirlər.

Səfərin təfərrüatları barədə ictimaiyyətə 
mütəmadi olaraq məlumat veriləcək.

Tank bölmələrinin 
intensiv döyüş hazırlığı 

məşğələləri keçirilir
 � Azərbaycan Ordusunun 2021-ci il üçün 

hazırlıq planına uyğun olaraq tank bölmələrinin 
intensiv döyüş hazırlığı məşğələləri keçirilir.

Müdafiə Na-
zirliyinin mətbuat 
xidmətindən 
AZƏRTAC-a 
bildiriblər ki, 
tank heyətləri 
nəzəri bilikləri 
mənimsədikdən 
və təhlükəsizlik 
qaydalarını 

öyrəndikdən sonra taktiki, atəş hazırlığı və döyüş maşın-
larının idarə olunması vərdişlərinin təkmilləşdirilməsi üzrə 
məşğələlərə başlayıblar.

 � Otuz illik işğaldan sonra Azərbaycan torpaqları azad edilib və əsl 
sahiblərinə qaytarılıb. Bu münasibətlə Azərbaycan Prezidentini və xalqını 
təbrik edirəm. Bu, bütün İslam dünyasının qələbəsidir. İslam Əməkdaşlıq 
Təşkilatına (İƏT) üzv dövlətlərdən biri olan Azərbaycan öz hüquqlarını 
bərpa edib. Bu, həqiqətən də tarixi hadisə və zəfərdir. 

